
... Kad ėr ėš patėis vasaras gala – 

Pamėgingiau sogrīžtė i pradė!.. 

Nuors ėr lonkas jau širint pabala... 

Gondrā ėšliekė, vākus ėšvedė... 

 

Kas tas īr, jeigo ronka i ronka?!. 

Kou tas znuočėj, je šėrdės i širdi?!. 

Kartās aniuols ėr žėima aplonka... 

Je tik sparnū virpiejėma girdi. 

 

Toukart snėigėnas karštas kāp ognės!.. 

Vo ont longa konvalėjės sklēdas... 

Tuoks geroms!.. Kāp tėn, dongou, – be dogna. 

Tad vėsėms vėsus griekus atlēdi. 

 

Ėr, atruoda, galietomi mėrtė – 

I žemelė ismegtė kāp lašos... 

Jau vėn dėl tuo, ka spiejē patėrtė, 

Kuoks priš meilė to sėlpnos ėr mažos. 

 


